
LAWRKHAWM
 Ni 13.11.2025 khan
Tuirini Hydel Project-in a
chhehvel khaw mipuite a
nghawng dan tur zir-
chianna SIA study neih
mekah mipui ngaihdan
lakna leh he project chung-
chang inhrilh chianna
hun Seling YMA runah
neih a ni. He hun hi Pu
R. Lalremsanga, Director
SIRD&PR chuan hman-
puiin, he thil hi Mizoram
tana thil hlu leh \angkai
tak a nih theih dân te
sawiin mipuite pawhin
rilru zau taka lo dawng-
sawng turin a chah a ni.

He hunah hian Er.
Daniel Lalrengpuia, Sr.
EE, P&E leh Dr. K.T
Pakhuangte, Asso. Prof.
SIRD&PR ten mipuite
hriat tur pawimawh an
sawi a ni.
 Lunglei High Powered
Committee (HPC) chu an
Chairman Pu Lalduhoma,
CM hovin ni 20.11. 2025
khan HPC Conf. Hall,
Lungleiah an \hukhawm a,
he hunah hian CM chuan
Mizoram State University
hmunpui tur hi Lungleia
dah tum a ni, a ti. (Phek 2-na-ah zawmna)

SIRD&PR Mizoram-in kum 25 tlin (Silver
Jubilee) lawm dawn

State Institute of Rural Development & Panchayati Raj (SIRD&PR),
Mizoram chuan kum 25 (Silver Jubilee) lawmna ni 11.12.2025 hian ropui
taka hmang turin inbuatsaihna kalpui a ni.

SIRDPR Mizoram
sirdpr_mizoram
SIRD&PR Mizoram

SIRD&PR, Mizoram hi
Mizoram Sorkar chuan thingtlang
hmasawnna kawnga Inzirna hmunpui
atan August ni 21, kum 2000 khan a
din a. Registration of Socities
(Extension to Mizoram) Act, 1976,
(Mizoram Act No. 3 of 1997)
hnuaiah 5th September, 2000 khan
register a ni a.  Mizoram Sorkar
chuan ni 16th October, 2000 khan
Autonomous Body-ah a puang leh
bawk. Kum 2001-ah SIRD hi a taka
kalpui \an niin, RD Directorate
Office-ah, RD Director kaihhruaina
hnuaiah kalpui \an a ni a. Kolasib-a
SIRD Campus-ah September, 2002
khan insawnthlak niin, ni 23 rd

October, 2002 khan SIRD Campus,
Kolasib hi hawn a ni ta a ni.

Sorkar Laipuiin ruahmanna a
siam angin Panchayati Raj tihchak

nan leh thawktute training hlawk
zawka kalpui a nih theih nan National
Institute of Rural Development
(NIRD) leh State-a SIRD-ah te
Panchayati Raj belh tura a tih angin
kum 2015 atang khan SIRD tih \hin
chu SIRD&PR tih a lo ni ta a. Tin,
June, 2015 khan Mizoram Sorkar
chuan SIRD&PR chu State Level
Apex Training Institute for Rural
Development-ah a puang bawk a ni.

Ministry of Rural Develop-
ment leh NIRD&PR duhdan leh
ruahmanna angin State Capital-ah
emaw a hnaih deuhah emaw  SIRD&
PR hi awm se tih a nih avangin tuna
a awmna Durtlang Leitanah hian
MoRD sum rawn pek hmangin kum
2010 a\ang khan sak \an niin, Kolasib
a\angin October, 2016 khan insawn
a ni ta a ni.

  Editorial :

Dan leh Thupek zawm
Kan ram leh khawtlang hian hma

kan sawn theih nana Dan chi hrang
hrang te leh chunglam a\anga thupek te
\ha tak kan zawm thiam hi a pawimawh
hle a ni.

Thingtlang hmasawnna atana
hnathawh tur ruahman - Programmes
leh Schemes hrang hrang ah te pawh
hian Kaihhruaina Dan (Gudelines) tam
tak a awm \hin a. Heng Kaihhruaina Dan
te hi kan zawm hram \hin tur a ni a, kan
zawm hian hmasawnna hna thawh
kawngah pawh awmze nei zawk leh
hlawk zawkin kan hmang thei ngeiin a
rinawm a ni.

Khawtlang hruaitute pawh hian
Schemes leh Programmes hrang hrang
Kaihhruaina Dan te hi kan zawm hram
hram \hin hi a ngai a. Chumai bakah
chuan heng Schemes/Programmes hrang
hrang te Kaihhruaina Dan te hi kan hriat
a pawimawh hle a. Chumi tur chuan
Khawtlang hruaitute hian Training kan
ngaih pawimawh fo a \ul a ni.

 Heng bakah hian sawrkar
Schemes/Programmes hrang hrang te
thawhna leh bawhzuina kawngah hian a
enkawltu Department-te’n Inkaih-
hruaina Dan zawm chunga Khawtlang
hruaitute ti tura min tihte pawh kan zawm
thiam te pawh a pawimawh hle awm e.

Sawrkar Schemes/Programme
hrang hrang te thawhna kawngah hian
Khawtlang hruaitute leh a enkawltu De-
partment-te \ha taka kan thawhho a
pawimawh hle a. Inlungrual taka
thawhhona \ha a awm chuan hnathawh
pawh a chak zawk ngeiin a rinawm a ni.

(phek 1-na ami chhunzawmna)
SIRD&PR Mizoram-in kum 25 tlin

(Silver Jubilee) lawm dawn

........
SIRD&PR, Mizoram hnuaiah hian Extension

Training Centre (ETC) 3 a awm mek a, ETC hmasa ber hi
kum 2003 khan Pukpui, Lunglei-ah din a ni a. Kum 2007
khan Thingsulthliah-ah ETC hi din leh a ni bawk a. Tin,
SIRD&PR Campus hlui, Kolasibah hian ETC/RIRD hi kum
2017 khan kalpui \an a ni bawk.

SIRD&PR, Mizoram hi National Rural Health
Mission hnuaia ASHA (Accredited Social Health Activist)
zirna hmun atan National Institute of Open Schooling (NIOS)
chuan a pawmpui a ni. Construction Skill Development
Council of India chuan SIRD&PR hi Rural Mason leh
Barefoot Technician Skill Training Centre atan a pawm
zinga mi a ni bawk. Tin, SIRD&PR hi PMKVY hnuaia
Skill Training chi hrang hrang Bar Bender & Steel Fixer,
Mason General, Mason Concrete, Mason Tiling and Painter
& Decorator-ah te Training-na hmun a ni bawk a.
Agriculture Skill Council of India chuan SIRD&PR hi
Organic Farming & Certification Training Centre atan a
pawm bawk a ni. Tin, Mizoram Sorkar chuan Social Impact
Assessment Unit atan a ruat bawk. Heng bakah hian IWDP/
IWMP/PMKSY-ah Evaluation te, NFSA, 2013 Monitoring
te leh MDM - PM POSHAN-ah te Social Audit neih \hin a
bawk a ni. Heng bakah hian Sorkar Laipui leh State Sorkar-
in thawk tura a tih hrang hrangah te hmalak \hin a ni bawk.

Ni 4.11.2025 khan Bharat Rural Livelihoods Foun-
dation (BRLF), Rural Development Department, Govt. of
Mizoram, United Nations Development Programme
(UNDP) leh Mizoram University te huaihawtin,
“Roundtable Consultation on Enabling Sustainable Live-
lihoods in Mizoram” tih thupui hmangin, ram leilung tichhe
lo zawnga hmasawnna tluantling kalpui dan tur chungchang
te, thingtlang mite hmasawnna tur chungchangte sawihona
hun, ATI Training Institute, MINECO-ah hman a ni a; Prof.
Lalnilawma, Minister chuan khuallian niin a hmanpui a;
Dr. KC Lalmalsawmzauva, Advisor to Chief Minister
(Handholding) bakah BRLF a\angin Himangshu Das,
Programme Officer, Dr Aruna Pandey, Head – Research
& MEL leh mithiam dangte an tel bawk.

RD&A Minister-in Roundtable Con-
sultation on Enabling Sustainable
Livelihoods in Mizoram hmanpui

 RD&A Minister Prof. Lalnilawma hovin
ni 16&17.10.2025 khan Mizoram hmun hrang
hranga District Rural Development Office leh
Rural Development Block Office-a thawktute nen
ni 100 inhlawhna (MGNREGA) chungchangah
inrawnkhawmna neih a ni.

He hunah hian RD Block Office-a thawk-
tute’n mipuite \hatna tura an hna duan te Video
Conference Virtual Mode leh physical mode
hmangin presentation an nei a. RD&A Minister hi
Pu R. Zarzosanga, Commissioner & Secretary leh
RD official dangte’n an \awiawm a ni.

Minister hovin MGNREGA
chungchang sawiho

Pu Madan Dilawar, Hon’ble Minister of
Panchayati Raj, Education, Govt. of Rajasthan leh
amah zuitu official leh Panchayat member mi 21-te
chuan, MoPR hnuaia Scheme pawimawh tak, RGSA
hnuaia hnathawh hrang hrangte rawn en thlithlai pahin
ni 17-19.11.205 chhung khan Mizoramah Exposure
Visit an rawn nei a; ni 18.11.2025 khan Prof.
Lalnilawma, RD&AD Minister chuan a Office
chamber-ah lo kawmin sawrkar hmalak dante sawi
hona hun an hmang.

State pahnih Minister-te inkawmna-ah hian
RD&AD Commissioner & Secretary Pu R. Zarzo-
sanga; Pu R. Lalremsanga, Director, SIRD&PR;
Pu K. Lalrohlua, Director, RD/LAD; Pu Lalchawi-
mawia, Jt. Director, LAD leh Official dangte an
tel a ni.

Rajasthan Minister leh amah zuitute hi
SIRD&PR, Mizoram chuan Tourist Lodge,
Chaltlangah an lo mikhual a ni.

RD&AD Minister leh Rajasthan
Minister inkawm

Ni 14.11.2025 khan Prof. Lalnilawma, Min-
ister, Rural Development & Administration Depart-
ment chuan a Office Chamber-ah Watershed
hmalakna kawnga sawrkar leh mipuite thawhhona
chak lehzuala kalpuina tur, Watershed Mahotsav a
hawng.

He hun hi Pu K. Lalrohlua, Director, RDt
chuan kaihruaiin, Pi PC Zonuntluangi, Jt. Direc-
tor, RD-in lawmthu sawiin hun a khar a ni.

Minister-in hawng

Ni 17.11.2025 khan Kolasib District De-
velopment Coordination and Monitoring Commit-
tee (DISHA) meeting chu DC Conference Hall,
Kolasib-ah Pu Richard Vanlalhmangaiha, MP (LS),
DISHA Committee Chairman hovin neih a ni.

Ni 18.11.2025 khan DC Conference Hall,
Mamit-ah Mamit District DISHA chu Pu Richard
Vanlalhmangaiha, Lok Sabha MP leh Chairman
DISHA kaihruaina hnuaiah an \hukhawm bawk.

DISHA Meeting nei

(phek lehlamah zawmna)

Mizote hian ze mawi leh ze \ha tak tak, entawn tlak leh chhuanawm tak tak kan nei a, hnam
huaisen, \hian chhan thihngam khawpa huaisen, hnam tlawmngai tak, mahni hreawm pawisa lova midang
\anpui leh khawtlang in paizawn \hin hnam kan ni. Khawtlanga chanchhe zawkte paizawn a dawm kang
\hin kan nihnate hi chhawmnun zel atan a va \ha tak em. Khawvel hmasawn rualin kan hnam pawn hma
kan sawn ve zel a, kan hnam ze mawi takte hi tunlai changkanna nen a in hal lova, inmil taka kan
chhawmnun zel a ngaihna lai a awm. Huaisenna hi han thlurbing ta i la, ral do in kan chhuak vek tawh
lova, sa huai lakah inchhan ngaiin kan awm ta lo bawk a, huaisenna hmun kan thlak a ngai em ni?

Mizote hi hnam ‘Principle’ nei lo tak kan ni
in ka hria a,thil thar kan lawm em em a, miin an uar
deuha kan hriat chu kan pan hul hul thei zel mai hi
hnam ze nghet, ngaihdan nghet kan neih lohzia tilangtu
pakhat a ni. A \hatna lai chu awm ve bawk mahse,
a himlohna tam tak a awm a, chiahpuam kha han
sawi ta i la, rei lote ah khan Mizoram pumah kan
intihhmuh a, mi tam takin sum tam tak an chan reng
a. Kan duham vang, ‘easy money’ kan awh vanga
mi pamham ten min bum ruih ruih maite kha a
zahthlak deuh reuh asin. Kristiante Pathian pawn
rim taka thawk turin min tih laia nuamsa a ei hmuh
lo tum kha a felhel sa tawh hrim hrim. Mahse, kan
rinna dah \hain smuggling pawh kan sawi mawi mai
zel a. Thawhlawm pung thur thur khawpin kan han ti
dual dual a, kan rinna ah hian kan van ding nghet
ngam lo tak em. Kristian kan in ti ta sa sa a, Kristian
nun dan turin nung ngam i la, huaisen takin sual
pawmzam ai chuan chan nei ngam ta zawk i la, kan
tum ‘vanram’ thleng thei pawh kan tam deuh ang.

‘Festival’ emaw ‘Kut’ kan han huaihawt a,
kan hnamzia chawisan lam ai chuan hnamdangho tih
\hin ang kan entawn tam em em mai a, a huaihawttu
demna lam a ni lo, ‘festival’ emaw ‘kut’ hmangtu
mipuite lawm zawng a program an siam a ngai miau
si a. Mizo tak hian a hlim ve theih tho awm si a, a
\ha lai entawn chu a \ha, mahse, Mizo hnam lam te,
Mizo zia te, kan themthiamna te langsar ta lo lutuk
hi chu aw…. Hnam humhalh kan tiha hnamdangte
laka kan thikthu chhiat ang zel hian kan hnamzia
pawlh dal thei changkanna anga lang te hi do ngam
i la, hnam humhalhna kawngah a va \ha dawn em.

Thil huaihawtnan sponsor kan mamawh anih
pawhin uluk takin thlifim ngam i la, dik lo tih kan
hriat chian pawh kan hnar phal ta lo fo mai. Ram

anga smuggling kan do ho dial dial emaw tihlaiin
an laka tlaktlum lo tum ru reng han hmuh \hin hian
kan hlawkpui loh chiah hi kan do a nih dawn hi tih
mai a awl.

YMA Branch huaisen tak ka hriat pakhat
chuan, an venga sum lakluhna sawi tur nei mumal
lo hausa thut si ten an Branch YMA tana thil \ha
tak tak donate an tum pawn mawi hnai takin ‘kan
mamawh rih lo’ tiin an lo hnar zel phal nia. Sum
thianghlim lo a thil \ha tih ai chuan dawhthei taka
sum neih hun nghak ngar ngar te pawh an awm a.
Hetiang YMA chuan mi hlemhlete lakah bat an nei
ve lo, an laka action lak a ngaih hunah pawh an
huaisen ngam riau zel.

Eizawnna lam han en i la, thil \ha lo nia kan
hriat reng pawh kan do ngam meuh lo. Lula hnam hi
sum hma-ah chuan kan zam teh e! Chiahpuam,
khehpuam, kuhva rah, gold, damdawi, tawlh ruk
theih a tam si, tawlh hreh lo an tam si. Mimal in dan
an pawisa lo a an lo ti duh a nih chuan an ti lo ni mai
sela, mit timim em em tu chu Kohhran leh
khawtlangah an hnawn loh chu sawi loh, kan pawl
pawimawh em em ah te hruaitu-ah an han awm vang
han hmuhte hian bei a dawng. Ruihhlo ngawlveite
an chep viau lai a, a tawlhtu emaw tawlhna-a
inhnamhnawihte kohhran leh khawtlangah a lai lum
tak an la chang thei zel te hi, a mak a ni. Dan-in hma
la lo mahse, kohhranin an thawhlawm lo lak duh loh
a remchang lo pawh ni sela, huaisen takin mimalin i
do ang u. An zarzo beiseia an kam liam a lo nuih pui
uarh uarhte sim i la, an sum thiang-hlimlo tihlan
thianghlimna atana an sumdawnna bul \ante pawh
dawr lo ngam i la, sum thianghlimlo nia kan rinhlelh
chuan sponsor sumte pawh awt lo ngam i la. Thil
\ha tak kan huaihawt duhna

Huaisenna hmun kan thlak a ngai em ni?
- K. Lalrammawii,

Head Faculty, DPRC, Champhai.

(phek lehlam ami chhunzawmna)

lamah mi huamhap tak tak te sum kan awh zel
dawn chuan heng mi diklo te hi kan chawisang tulh
tulh mai dawn a ni. Huaisen takin an sum
thianghlimlo awt lo ngam i la, tun ang em em hian
an lang ropui loin, thil tithei tak hmelte pawh an pu
lo deuh ang.

Sumdawngte bawk hian a nghawng an tuar
na sa, sum thianghlim lo tihlan thianghlim nan chauha
sumdawng hmingpu te leh sumlu neih chhun peipun
tuma theih tawp chhuahte khan customer in ang an
han in chuh \hin a nia, \halai hmasawn tuma theihtawp
chhuahte tan hian hmathlir eng tak neih a har khawp
ang le. Kan ram hausakna leh mipui zat pawhin an
daih loh khawpa hausa chak tam ta lutuk te hi ‘an
vannei, ‘malsawmna an dawng’ kan la tihsak hram
hram zel dawn nge, kan hnualsuat ngam dawn. Kan
raldote pawh kan thlak a hun ve tawh a ni ange.

Khawtlang hruaitu kan nih angin kan
khawtlanga \halaite hma hun thlir chung zelin hma
i la ang u. Keini kan huaisen loh chuan kan nun
entawntu kum lama naupang zawkte hi an rawn
huaisen thut dawn lo. Hmana piputen thil \ha tak
tak min hnutchhiah ang khan entawn tur, chhawm
nun zel tur \ha tak i hnutchhiah ang u.

Huaisenna hmun kan thlak a
ngai em ni?

Rural Development & Administration De-
partment hnuaia Officer-te pualin ni 7.11.2025
khan thingtlang lam tih masawnna tur leh rethei
zawkte’n leirem an rah theihna tura sawrkar flag-
ship Programme hrang hrang – National Rural Live-
lihood Mission (NRLM), Lakhpati didi, Deen
Dayal Upadhyaya Grameen Kaushalya Yojana
(DDU-GKY) leh thil dangte zir hona leh hmalaknate
thlirleta, sawi hona hun, “Sensitization of NRLM

& DDU-GKY/RSETI for all Officers under RD&

AD” Aijal Club-a buatsaih chu RD&AD Minister
Prof. Lalnilawma’n hmanpuiin, RD&AD Commis-
sioner & Secretary leh MzSRLM State Mission
Director ni bawk Pu R. Zarzosanga’n inkhawm hi
a kaihruai a; State, District leh Block level-a Of-
ficer-te he hunah hian an tel a ni.

Minister chuan Mizorama thingtlang khuate
tihhmasawn nan Vibrant Village Programme (VVP),
khaw 109-ah kalpui \an a nih tur thu leh thingtlang
khua chengte leh a bikin nuhote’n eizawnna \ha
zawk an neih theih nan sawrkar chuan RD&AD
hnuaia MzSRLM kaltlangin, theihtawpa hma a lak
mek thu a sawi a; SHG-te thil thar chhuah leh siam
chhuahte zau zawk leh hlawk zawka zawrh leh hralh
a nih theih nan tunhnai-ah SELHEL Brand thar din
a nih thu te, sawrkar scheme leh department hrang
hrangte nen pawh kawng hrang hranga thawh hona
\ha zawk a awm theih nan hma lak a nih thu te,
Thlai thar mai bakah Mizote kut chhuak silhfen,
puan leh thil dangte pawh khawvel ram zau zawkah
te thawn chhuah a nih theih nan hmalakna tur tam
tak a awm thu sawiin, he hun hmanga kalkhawm
Officer rualte chu \hahnem ngaia, theihtawp
chhuahpui turin a sawm a ni.

Minister hovin Sensitization of
NRLM & DDU-GKY/RSETI

neih a ni

Tun dinhmunah MzSRLM hnuaiah hian
thawktu mi 360 awm mekin, state level-ah mi 39,
District level-ah 25 leh Block level-ah mi 296 an
awm mek a, 90% post hnawh khah niin, India rama
ti\ha berte zingah Mizoram chu a awm mek a; SHG
hi 11,257 awm mekin, VO 759 leh CLF 84 a awm
a; Lakhpati Didi (SHG member kum khata net in-
come cheng nuai 1 chunglam nei) mi 13,552 an awm
mek a ni.

Tun dinhmun ah DDU-GKY hnuaiah \halai
training chhuak 3652 awmin, heng zinga 2136 te
chu Mizoram chhungah leh India ram khawpui hrang
hranga 5-star hotel leh Resort-ah te, company leh
BPO lian tak takah te, airline Cabin Crew  te leh
India rama Airport-ahte an thawk mek a ni.

DDU-GKY hnuaia training duhte chuan an
mahni block-a BDO Office-ah a ngaihven reng theih
a ni. 



Ni 13.10.2025 - 7.11.2025 chhunga Training neihte

Trg. on General Orientation Programme for
Zawlnuam RD Block batch - II. Course Director :

Pu B. Lalpuia, Head Faculty, DPRC, Mamit.

General Orientation Programme for Elected
Representatives of Hnahthial RD Block Batch-1

@ BDO Conf. Hall, Hnahthial. Course Director : Pu
K. Vanlaldika, Head Faculty, DPRC, Lawngtlai.

Trg. on NRM under Watershed Development for
RD officials and Line Departments @ DPRC,
Siaha. Course Director : Dr. Khawlsiamthanga

Khawlhring, Associate Prof., SIRD&PR

General Orientation Programme for VCMs of
Khawzawl RD Block @ BDO Conf. Hall,

Khawzawl. Course Director : Dr. H. Rosangpuia,
Sr. Faculty, SPRC, SIRD&PR.

Trg. on Natural Resource Managment under
Watershed Development at DRDO, Khawzawl..

Course Director : Dr. Khawlsiamthanga Khawlhring,
Associate Professor, SIRD&PR.

General Orientation Programme for newly elected
ERs of Thingsulthliah RD Block @ ETC

Thingsulthliah. Course Director : Er. Zomawia
Hauhnar, Sr. Faculty, SPRC, SIRD&PR.

Career Awareness batch-I @ SIRD&PR. Course
Director : Pu Lalchhandama Lailung, Sr. Core

Faculty, SIRD&PR.

General Orientation Programme for Elected
Representatives of Lunglei RD Block Batch-1 @
DLAO Conference Hall. Course Director : Pu K.

Vanlaldika, Head Faculty, DPRC, Lawngtlai.

Orientation Program for VCMs, Phullen RD Block,
Batch-II @ BDO Conf. Hall, Phullen. Course

Director : Pu K. David Lalthanmawia, Sr. Faculty,
SPRC, SIRD&PR.

Trg. on Watershed Management - II @ Lungdai.
Course Director : Dr. Malsawmdawngliani Fanai,

Assciate Prof., SIRD&PR

UD&PA Minister-in SARAS
Fair hawng

Ni 28.10.2025 khan MzSRLM leh UD&PA
Department tangkawp buatsaih, ni 5 awh 11th Sale
of Articles of Rural Artisans Society Fair (SARAS
Fair) leh Self Help Group (SHG) Mela 2025 chu
Aizawl Lammualah Pu K.Sapdanga, UD&PA
Minister chuan khuallian niin a hawng a. Prof.
Lalnilawma, Minister, RD&AD chuan khual
zahawm niin, ‘SELHEL Brand’, ‘Chhimphei Online
Marketing Portal’ leh ‘Broiler Ar Vulh Dan’
lehkhabu a tlangzarh a. Pu Lalmalsawma Pachuau,
Secretary, UD&PA Department chuan hun a
kaihruai a ni.

He hunah hian Pi Zosangzuali Pachuau,
CEO, MzSRLM chuan report pein, Mizoram dis-
trict 11-a RD block 28 chhunga khaw 721-ah SHG
11,257 din a nih tawh thu sawiin, chungah chuan
member 81,030 an awm mek thu a sawi a. Kum
hmasa lama SARAS Fair buatsaihah khan SHG
member-ten cheng nuai 50 chuang man hu bungrua
an hralh thu tarlangin, Pi Zosangzuali chuan kumin
11th SARAS pawh hi beiseina sang tak nen buatsaih
a nih thu a sawi.

Pu Jacob Lalawmpuia, Mission Director,
DAY-NULM & Director, UD&PA Department
tarlan danin NULM hnuaiah SHG 1,532 an awm
mek a. Sanjha Utsav (SHG Mela) an buatsaih
hnuhnun ber khan cheng nuai 14 man hu vel
bungrua hralh a nih thu a sawi. Khawpui chhunga
cheng \halaite thiamna tipung tura hmalakna kalpui
dan te leh kawngsira sumdawngte \anpuina ‘PM
SVAnidhi’ kalpui a nih dan a tarlang bawk a ni.

He hunah hian Stall 102 bakah Food Stall-
8 buatsaih a ni a. Heng zingah hian MzSRLM hnuaia
Block 28 chhunga khaw 71 a\angin SHG member
98 ten Stall 52 leh Food Stall 2 an nei thei a ni.

RD&AD Minister-in hawng
Chhingchhip MIFCO Complex-a Ropuiliani

Women Farmer Producer Company Ltd ten Primary
Processing Plant an bun thar chu 30.10.2025 khan
Rural Development & Administration Minister Prof.
Lalnilawma’n a hawng.

Prof. Lalnilawma chuan kut hnathawktuten
an thawhrah an hmuh hi a pawimawh ber a, mi
harsa zawkten leirem an rah theih nan i \ang tlang
zel ang u, tiin kalkhawmte a sawm a. MIFCO-in
Chhingchhipa an hmunah Ropuiliani WFCL-te thlai
thar sawngbawlna tur khawl bunna tur hmun an pe
chu lawmawm a tih thu sawiin, SHG nuho leh
kuthnathawktute tan a \angkai hle dawn a ni, a ti.
Tuna khawl thar bun tak hian thlai thar, a bik takin
sawhthing, hmarcha leh aieng hralh kawngah a
hlutna a tisang hle dawn a ni, a ti. Reliance Mumbai
te nen inremna thuthlung an ziah chungchangah Prof.
Lalnilawma chuan thlawhnaa thlai thar thawnchhuah
a ngaih \hin avangin a senso a sang a. Tunah chuan
tlawm zawka thawn theihna turin Mizoramin Train
service a neih tak avangin chhunzawm an tum thu
a sawi bawk. Khuallian hian Spices Processing
Centre chu a hmunah tlawhin, an khawl bunin hna
a thawh dan tur enchhinna neih nghal a ni a.

He hun hi Pi Zosangzuali Pachuau, CEO,
MzSRLM chuan a kaihruai a.  MIFCO Chairman
Pu Lalthazuala Rawite chuan kalkhawmte lawmna
thu a sawi a. Pu Henry Saingura, CEO, Ropuiliani
WFPCL chuan Technical Report a pe a. Dr.
Zomuankima, Chief Operating Officer, MzSLRM
chuan lawmthu sawiin hun a khar a ni.

Hawnna inkhawmah hian Serchhip DC Pu
Paul L. Khuma, RD Director Pu K. Lalrohlua,
SIRD&PR Director Pu R. Lalremsanga bakah
Chhingchhip khawtlang hruaitute leh mi pawimawh
dangte an tel a ni.

 RD Minister hovin meeting nei

Prof. Lalnilawma, Minister, Rural
Development & Administration Department
(RD&AD) chuan ni 6.11.2025 khan RD&AD
hnuaia scheme hrang hrang hmalaknate thlirletna
chu Aijal Club-ah khuallian niin a hmanpui a. He
hun hi Pu R. Zarzosanga, Commissioner & Secre-
tary, RD&AD chuan a kaihruai a ni.

Minister Prof. Lalnilawma chuan RD&AD
hnuaia peng hrang hrangte chu an thawkho \ha a tih
thu leh RD&AD chu thingtlang mite innghahna ber
leh khawtlang tih hmasawnna tur thil \angkai hrang
hrang siamtu a nih avangin chak taka hnathawh zel
a pawimawh thu a sawi a. Field level-a thawktute
pawhin an hna dik taka an thawh a pawimawh, a ti
a. District level-ah pawh review meeting neih \hin
ni se, hnathawh endik leh hmalak dan hrang hrang
inzir tawn nan \ha a tih thu a sawi a.

Minister chuan The Mizoram (Village
Councils) Act, 2025 chuan thingtlang khaw hrang
hrangte tih hmasawnna kawnga hma latu tur Village
Development Committee din ni se a tih angin
Committee din a nih tur thu leh hmasawnna nasa
tak a thlen a beisei thu a sawi a ni.

He \hutkhawmah hian RD&AD Secretariat,
RD Directorate, SIRD&PR, MzSRLM, Local
Administration Directorate leh Social Audit a\ang
tein presentation thlirho a ni a. Hnathawh tawhte

RD&AD Minister hovin RD&AD hnuaia Scheme hrang hrang
hmalaknate thlirletna neih a ni

endik niin, \ha zawka hmalak dan tur leh thawhho
zel dan turte sawiho a ni.

Tun dinhmunah hian MGNREGA hnuaiah
Job Card 2,12,043 pek chhuah tawh niin Active
Job Card 2,10,574 (99.30%) a awm a. Workers
2,37,079 awmin Active Workers 2,10,900
(88.95%) an awm a. Active Job Card leh Active

Workers awm zatah Mizoram chu a
ti\ha pawl a ni a. FY 2025-26 atan
tun thleng hian person days 51.59%
zawh tawh a ni a. Ni 8 chhunga hlawh
pek chhuah zat 92.42% niin, hetah
pawh hian Mizoram chu a \itha pawl
a ni a. Aadhaar based payment
system (ABPS) pawh \ha taka kalpui
niin, district 3 – Hnahthial,

Khawzawl leh Lawngtlai-ahte 100% a kalpui a ni.

He hunah hian district hrang hranga Project
Director-te, BDO-te leh official dangte an tel a ni.

Sawrkar laipui Ministry of Home Affairs
a\anga 25.11.2025 a hriattirna lehkha hmuh
bawhzuina leh Mizoram Larsap thupek angin "Raj
Bhavan, Mizoram"  chu "Lok Bhavan,
Mizoram" ti a thlak a ni.

Tun a\ang chuan Mizoram Larsap chenna chu
"Raj Bhavan, Mizoram" ti tawh lovin "Lok Bhavan,
Mizoram" ti a sawi/ziah zel tawh tur a ni.

Raj Bhavan hming thlak


